
 

  
 
  
 
 
 
 

 
 
 
 
 
 

 
 
 
 
 

 ABŞ-nyň Türkme-
nistandaky täze ilçisi 
Treýsi Ann Jeýkobson 
şu ýylyň 25-nji awgus-
tynda Aşgabada gelip, 
öz wezipesine girişdi. 
Ilkinji iş gününde ol 
ynanç hatyny gowşur-
mak üçin Prezident 
Nyýazow bilen duşuş-
dy we döwlet resmileri-
dir beýleki diplomatlar, 
şeýle hem jemgyýet-
çilik guramalarynyň 
ýolbaşçylary bilen 
tanyşmak üçin olaryň 
iş ýerine bardy. 
“Prezident Nyýazowyň 

meni Aşgabada gelen ilkinji günüm kabul etmegi 
meniň üçin örän ýakymly. Men Prezidente alyş-
çalyş, ösüş we howpsuzlyk pudaklaryndaky 
hyzmatdaşlygymyzy ösdürmek üçin onuň özi we 
döwletiniň resmileri bilen ysnyşykly işlemek 
isleýändigimi aýtdym” diýip, ilçi Jeýkobson 
Prezident Nyýazow bilen duşuşykdan soň aýtdy. 

Awgustyň 8-inde Döwlet Departamentinde 
bolup geçen kasam kabul ediş dabarasynda ABŞ-
nyň Döwlet Sekretary Kolin Pauell ilçi Jeýkobsona 
resmi taýdan ak pata bermek bilen, onuň 
amerikan-türkmen gatnaşyklaryny giňeldip 
biljekdigine berk ynanýandygyny aýtdy. “Prezident 

Buş hem, menem ilçi Treýsi Ann Jeýkobsonyň 
Türkmenistan bilen hut türkmen halysy ýaly parlak 
we syk, hut türkmen halky ýaly duýgudaşlykly we 
gyzgyn gatnaşyklar halysyny “dokamaga” ýardam 
etmegine bil baglaýarys” diýip, Döwlet Sekretary 
Kolin Pauell sözlän sözünde aýtdy. 

Ilçi Jeýkobson ýaňy-ýakynlara çenli ABŞ-nyň 
Latwiýadaky ilçihanasynda ilçiniň orunbasary 
bolup işledi. Üç ýyllyk möhleti bilen Riga işe 
bellenmezinden öň, ol Ak Tamda Milli howpsuzlyk 
geňeşiniň ýerine ýetiriji sekretarynyň orunbasary 
wezipesini ýerine ýetirdi. Onuň ýurt daşyndaky 
işlän ýerleri Koreýanyň Seul, Bagamanyň Nossau, 
Russiýanyň Moskwa şäherlerini öz içine alýan 
bolsa, ýurt içinde Razwedka we gözleg býurosyny, 
Günbatar ýarym şar işleri boýunça býurony we 
Dolandyryş işleri boýunça Döwlet Sekretarynyň 
orunbasarynyň edarasyny öz içine alýar. Ilçi 
Jeýkobson bakalawrlyk derejesini Jon Hopkins 
uniwersitetinde (JHU), magistrlik derejesini bolsa 
JHU-nyň Nisşe Halkara gatnaşyklar ýokary 
mekdebinde alýar. Ilçi Jeýkobson rus, ispan, 
fransuz we koreý dillerini bilýär. Ol Lars Anders 
Ýohansson bilen nikada durýar we Emmeli 
Ýohansson atly öweý gyzy bar. 

8-nji awgustda kasam içişlik dabarasynda 
Döwlet Sekretary Kolin Pauelliň we ilçi 
Jeýkobsonyň sözlän sözleri iňlis we rus dillerinde 
ABŞ-nyň Türkmenistandaky Ilçihanasynyň 
websaýtynda aşakdaky salgy boýunça 
ýerleşdirilendir: www.usemb-ashgabat.rpo.at. 

 
ABŞ-nyň ÝHHG-daky ilçisi Türkmenistanda  

ynsan hukuklarynyň ýagdaýyny ara alyp maslahatlaşýar  
 

ABŞ-nyň Ýewropada howpsuzlyk we 
hyzmatdaşlyk Guramasyndaky (ÝHHG) ilçisi Stefan 
Minikes Merkezi Aziýa saparynyň çäginde 17-nji 
sentýabrda Aşgabada geldi. Ol daşary işler we bilim 
ministrleri, Dini meseleler boýunça geňeşiniň, 
Demokratiýa we ynsan hukuklary baradaky Milli 
institutynyň we döwlete degişli bolmadyk 
guramalaryň wekilleri bilen duşuşyklar geçirdi. Bu 
duşuşyklar raýatlaryň ýurt daşyna çykmagyny göz 
astyna almak, din azatlygynyň bolmazlygy we 
halkara guramalarynyň tussaglar bilen duşuşmak 
mümkinçiliginiň ýoklugy ýaly meseleleri öz içine aldy. 
Şeýle hem, onuň bilim ulgamyndaky ösüşler bilen 
tanyşmaga mümkinçiligi boldy. Ol ABŞ-nyň 
hökümetiniň bu wajyp pudakda iki ýol arkaly-da, 
 

(dowamy 3-nji sahypada) 

 
Ilçi Minikes köpçülikleýin habar beriş serişdeleriniň 
wekilleri bilen geçiren duşuşygy mahaly. 

Ilçi Jeýkobson Türkmenistana gelýär 
Neşiriň bu 
sanynda: 

2 Ilçi Jeýkobson 
Türkmenistan 
bilen tanyşýar 

4 Ilçi Jeýkobsonyň 
türkmen halkyna 
11-nji sentýabr 
ýüzlenmesi 

5 11-nji sentýabr 
gurbanlaryna ba-
gyşlanan konsert 

5 Uçurymlaryň 
birinji milli 
maslahaty 

6 Raýat jemgyýeti 
boýunça ABŞ-ly 
bilermeniň 
Aşgabada sapary 

6 ABŞ-nyň Immig-
rasiýa gullugynyň 
işgäri Aşgabatda 
türgenleşik 
okuwyny geçirýär 

7 Geljek ýyl üçin 
alyş-çalyş 
maksatnamalar 
yglan edildi 

7 FLEKS maksat-
namasynyň 
10-ýyllygynyň 
bellenmegi 

7 Uçurymlaryň 
haýyr-sahawat 
agşamy 

8 Aşgabatda 
türkmen dilinde iki 
websaýt açyldy 

  

ABŞ-nyň Türkmenistan-
daky ilçisi Treýsi Ann 
Jeýkobson 

 Ilçi Jeýkobson Türkmenistan bilen tanyşýar 
 

Alyşmalaryň uçurymlary bilen duşuşyk 
 

Awgust aýynyň 27-sinde, ýagny wezipesine girişenden iki 
gün soň, ABŞ-nyň Türkmenistandaky ilçisi Treýsi 
Jeýkobson ABŞ hökümeti tarapyndan maliýe goldawy 
berilýän alyş-çalyş maksatnamalarynyň uçurymlary bilen 
tegelek stoluň başynda duşuşdy. ABŞ-nyň Ilçihanasynyň 
jemgyýetçilik gatnaşyklary bölümi tarapyndan gurnalan 
tegelek stoluň dowamynda ilçi Jeýkobson uçurymlaryň 
tejribelerini paýlaşmak we Amerikada alan bilimlerini 
Türkmenistanda ulanmak ugrunda ýerine ýetiren işleri hem 
gazanan üstünlikleri bilen tanyşdy. Jemgyýete niýetlenen 
taslamalaryň we uçurymlaryň beýleki meýletinçiler bilen alyp 
barýan işleriniň ara alnyp maslahatlaşylmasy uçurymlaryň 
höwesine, hyjuwyna we Türkmenistany ösdürmek 
maksatlaryna ýürekden berlenligine haýran galan ilçide 
aýratyn gyzyklanma döretdi. “Meniň pikirimçe, uçurymlaryň 
köpüsi halka hyzmat etmegiň özüňi görkezmegiň gowzamaz 
çeşmesidigine göz ýetiripdir, şeýle hem, meniň pikirimçe, iň 
gowy işler hemişe-de hyzmat etmek bilen baglanyşykly 
bolýandyr” diýip, ilçi Jeýkobson duşuşykdan birnäçe gün 
soň uçurymlaryň habarlar toplumyna ýazan beýanatynda 
belläp geçdi. 

Sentýabryň 2-sinde Amerikan merkezinde bolup geçen 
başga bir tegelek stolda ilçi Jeýkobson ABŞ-nyň alyş-çalyş 
maksatnamalarynyň has köp uçurymy bilen duşuşyp, olaryň 
alyp barýan jemgyýetçilik işleri baradaky öňki çekişmesini 
has içgin dowam etdirdi. 
 

 
Ilçi Jeýkobson uçurymlar bilen birlikde jemgyýetçilik hyzmaty 
taslamalaryny ara alyp maslahatlaşýar. 
 

Türkmenbaşy şäherine sapar 
 
2003-nji ýylyň 9-10-njy sentýabrynda ilçi Treýsi Ann 

Jeýkobson Türkmenistanyň paýtagty Aşgabadyň daşyna ilkinji 
gezek sapar edip, kenar ýakasyndaky Türkmenbaşy şäherine 
bardy. Saparynyň dowamynda hanym Jeýkobson saglygy 
goraýyş ulgamynda amala aşyrylýan maksatnamalara 
ABŞ-nyň hökümeti tarapyndan berilýän ýardamy dowam 
etdirmäge, jemgyýetçilik guramalary ösdürmäge we ABŞ-nyň 
alyş-çalyş maksatnamalarynyň uçurymlarynyň alyp barýan 
işlerine esasy üns berdi.  

Jemgyýetçilik guramalarynyň wekilleri we ABŞ-nyň alyş-
çalyş maksatnamalarynyň uçurymlary bilen duşuşanda, hanym 
Jeýkobson şeýle nygtady: “Biziň iň ileri tutýan maksadymyz 
demokratiýa we adam hukuklarydyr. Mysal üçin, 
Türkmenistanyň adamlarynda erkin syýahat etmäge 
mümkinçilik bolmalydyr.” Hanym Jeýkobson Türkmenistanda 

öz seslerini eşitdirmegi 
we ýaşaýan jemgyýetini 
gowulandyrmagy mak-
sat edinen käbir adam-
laryň we guramalaryň 
yhlasly işine täsin 
galýandygyny aýtdy. 
“Öz Türkmenistanda 
gören zatlaryma esas-
lanyp, men bu ýerdäki 
adamlaryň başaryp 
biljek işleriniň çäksiz-
digini bilýärin,” diýip, ol 
belledi.  

Hanym Jeýkobson 
şeýle hem ÝUSAID-iň 
direktory Brädford 
Kämp bilen bilelikde 
Türkmenbaşy şäheriniň 
Köp ugurly hassa-
hanasynyň Inçekesel 

bölümine baryp gördi. Hassahananyň Inçekesel bölümi bu ýeňil 
ýaýraýan kesele garşy üstünlik bilen göreşmegi başarýar. Ilçi 
hassahananyň işgärleri öz üstünligine ýeten ýollary barada 
Türkmenistanyň beýleki hassahanalarynda işleýän kärdeşleri 
bilen hem paýlaşar diýip umyt bildirdi.  

Ilçi Jeýkobson ýurt boýunça saparlaryny dowam etdirmek 
arkaly Türkmenistanyň halky bilen tanyşmagyny dowam 
etmegi umyt edýär. 
 

Maýyp sportçylary sylaglama 
 

ABŞ-nyň Türkmenistandaky ilçisi Treýsi A. Jeýkobson 16-
njy sentýabrda Gökderede (öňki Çülüde) bolup geçen 
Türkmenistanyň milli paralimpiýa oýunlarynyň baýrak 
gowşurmak dabarasyna gatnaşyp, şol günki ýaryşlaryň 
ýeňijilerine 12 tapgyr medal gowşurdy. Sentýabr aýynyň 14-
21 aralygy Aşgabatdan uzak bolmadyk bu sergin saýaly 
jülgede maýyp sportçylaryň arasynda milli ýaryş geçirildi. Bu 
ýaryşyň ýeňijileri sebit boýunça geçirilýän ýaryşa 
gatnaşarlar. Ol ýaryşda üstün çykanlar bolsa, 2004-nji ýylda 
Afinada geçiriljek paralimpiýa oýunlarda güýç synanyşarlar. 

ABŞ-nyň ilçisi bu dabara Türkmenistanyň paralimpiýa 
komitetiniň başlygy Baýrammuhammet Seýitlikowyň 
 

 
Ilçi Jeýkobson Türkmenistanda geçirilen Paralimpik oýunlaryň 
ýeňijilerine sylaglary gowşurýar. 

 
Ilçi Türkmenbaşydaky inçekesel 
hassahanasynda binokulýar 
mikroskopyň işleýşini barlaýar. 

Sahypa 3

çakylygy bilen barypdy. “Birleşen Ştatlar Türkmenistanyň 
maýyp raýatlaryny bilim almak we sosial mümkinçilikler 
bilen üpjün edýänligi üçin, paralimpiýa oýunlaryna uly 
ähmiýet berýär” diýip, ilçi bu dabara gatnaşanlaryň öňünde 
sözlän sözünde aýtdy. Jenap Seýitlikow Birleşen Ştatlaryň 
Türkmenistanyň maýyp raýatlaryna berýän goldawyna 
ýokary baha bermek bilen ilçihananyň edýän aladasy üçin 
ilçä alkyş sözlerini aýtdy. 

Baýrak gowşurmak dabarasyndan soň ilçi Jeýkobsony 
golaýdaky akyl we fiziki taýdan şikesliler lagerine 
çagyrdylar. Ilçi lagerdäkiler bilen söhbetdeş boldy we olaryň 
öz ykballaryny özleri kesgitlemek we ýokary derejä ýetmek 
ugrunda görkezýän gaýratlaryna ýokary baha berdi. Ilçi 
bilen söhbetdeşlige lagerde bolýanlaryň ählisi gatnaşdy. 

ABŞ-nyň Türkmenistandaky Ilçihanasy maýyplara we 
şikeslilere kömek etmegiň dürli mümkinçiliginiň 
gözlegindedir, çünki ol maýyplar üçin deň mümkinçilik 
döretmegiň ynsan hukuklaryny goramagyň möhüm 
jähtleriniň biridigine ynanýar. 
 

Parahatçylyk Korpusyň täze 
meýletinçileri garşy alyndy 

 
Şu ýylyň 19-nji sentýabr güni ABŞ-nyň ilçisi Treýsi A. 

Jeýkobson Parahatçylyk korpusynyň meýletinçileriniň täze 
toparyny garşy aldy. Gökderede, ýagny öňki Çülüde ilçi 
Jeýkobson meýletinçiler bilen duşuşyp, olara 
Türkmenistandaky iki ýyllyk wezipelerinde üstünlik arzuw 
etdi. 

“Parahatçylyk korpusynyň meýletinçileri köpleriň 
durmuşyna täsir edýärler. Siziň Türkmenistandaky bilim 
ugry boýunça işleýän meýletinçileriňiz her ýyl ýüzlerçe 
mugallymdyr okuwçylar bilen bilimini paýlaşýar. Saglygy 
goraýyş ugrundan gelen meýletinçiler öz ýaşaýan ýerlerinde 
ýüzlerçe göwreli aýallara we çagalara yardam edýärler” 
diýip, ABŞ-nyň ilçisi Parahatçylyk korpusynyň 
Türkmenistanyň ilaty üçin ähmiýetini nygtamak bilen aýtdy. 

Parahatçylyk korpusynyň meýletinçileriniň 58 adamdan 
ybarat täze topary sentýabryň 11-nde Türkmenistana geldi. 
Olar Aşgabadyň etegindäki obalarda iki aýlyk tanyşlyk 
kursuny geçerler. Noýabryň ortasynda bolup geçjek kasam 
kabul edişlikden soň meýletinçiler Türkmenistanyň dürli 
welaýatlarynda işlärler. Otuz bir meýletinçi ýerli mugallymlar 
bilen işleşmek arkaly iňlis dilini okadar. Olar iňlis dilini 
okatmagyň usullary barada yzygider seminarlary hem 
geçirerler. Saglyk maksatnamasy boýunça işlemekçi bolýan 
ýigrimi ýedi meýletinçi Türkmenistanyň saglygy goraýyş 
ministrligine degişli lukmançylyk edaralary bilen ilat 
arasynda sagdyn durmuş obrazy, reproduktiw saglyk we 
dogry iýmitleniş boýunça okuwlary geçirmek ugrunda iş alyp 
bararlar. 

Täze gelen meýletinçileriň arasynda Türkmenistana 
ugramazynyň öňýany Prezident Buşuň “ak patasyny” alan 
Bardonlar maşgalasy, ýagny 70 ýaşly Edward we 68 ýaşly 
Jeýn-de bar. Prezident olar bilen awgust aýynyň 26-synda 
Bardonlaryň köp ýyl bäri ýaşan ýeri bolan Minnesota 
ştatynyň Sent-Pol şäherinde saparda bolanda duşuşypdy. 
Bardonlar maşgalasy Birleşen Ştatlaryň Prezidenti bilen öz 
maşgalalary, bu ýaşda Parahatçylyk korpusynda hyzmat 
etmek we öňde duran Türkmenistandaky hyzmaty barada 
ýüzbe-ýüz söhbet etmek mümkinçiligine miýesser boldular.  
 

 
Prezident Buş Edward we Jeýn Bardonlar bilen Minneapolis-Sent-
Pol megapolisiniň Halkara aeroportunda. 
 

Prezident Buş Bardonlar maşgalasynyň Parahatçylyk 
korpusynyň düzüminde Türkmenistanyň halkyna hyzmat 
etmek baradaky kararyna uly gyzyklanma bildirdi. “Prezident 
biziň Türkmenistana gitmekçidigimizi eşidip gyzyklandy, bu 
kararymyzy makullady we muňa ýokary baha berdi” diýip, 
Jeýn Bardon ABŞ-nyň prezidenti bilen bolan 
söhbetdeşlikden galan täsirlerini ýatlap aýtdy. 

Bardonlar Türkmenistanda keseliň öňüni almak boýunça 
bilim bermek ugrunda işlärler. “Meniň medisina bilimim 
ýetik, Jeýniň uly maksatnamalary guramak ukyby bar. Biz 
öz bilimimizi Türkmenistanda ulanmagyň ýollaryny 
agtararys” diýip, psihiatr lukman we medisina mugallymy 
Edward Bardon geljek iki ýyl üçin özüniň we aýalynyň 
professional planlary barada umumy maglumat berdi. 
Bardonlar türkmen maşgalasynda ýaşap, türkmen dilini we 
medeniýetini öwrenjekdiklerine guwanýarlar. 
Şu ýyl Parahatçylyk korpusynyň Türkmenistanda işläp 

başlamagyna 10 ýyl dolýar. Şol döwürden bäri azyndan 350 
meýletinçi bu ýerde hyzmat edipdir. Parahatçylyk 
korpusynyň wezipesi gyzyklanýan ýurtlaryň sowatly 
hünärmenlere bolan islegini kanagatlandyrmaga we 
amerikalylar bilen beýleki ýurtlaryň raýatlarynyň özara has 
gowy düşünişmegine ýardam etmekdir. 

 
ABŞ-nyň ÝHHG-daky ilçisi Türkmenistanda 

(başy 1-nji sahypada) 
 
hem gönümel, hem-de akademik alyş-çalyşlar arkaly ýardam 
etmäge meýillidigini beýan etdi. 

Ilçi Minikes Türkmenistanyň ÝHHG ýaly köptaraplaýyn 
halkara guramalar bilen aragatnaşygyny dowam etdirmelidigini 
we onuň halkara konwensiýalarynyň öňündäki borçlaryna 
hormat goýmalydygyny nygtady. ABŞ-nyň ÝHHG-daky wekili 
öz ýurdunyň Türkmenistan bilen giň gerimde hyzmatdaşlyk 
etmek islegine garamazdan, Türkmenistanyň ynsan hukuklary 
meselesinde ösmeginiň gerekdigini nygtady. 

Stefan Minikes ABŞ-nyň ÝHHG-daky ilçisi wezipesine 2001-

nji ýylyň 4-nji dekabrynda girişdi. Bu wezipä bellenmezden öň, 
jenap Minikes birnäçe iri ýuridik firmalarda ýolbaşçy 
wezipelerde işledi. Jenap Minikes Birleşen Ştatlaryň Eksport-
import Bankynyň prezidentiniň birinji orunbasary wezipesini-de 
ýerine ýetiripdi we bu bankyň ýolbaşçylyk komitetiniň agzasy 
hem bolupdy. Ol 1961-nji ýylda Kornell uniwersitetini, 1964-nji 
ýylda bolsa Ýeýl uniwersitetiniň Ýuridik mekdebini tamamlady. 
Jenap Minikes 1938-nji ýylda Berlinde (Germaniýa) eneden 
boldy we 1949-njy ýylda ABŞ-a göçüp bardy. Ol Ýewropada 
köp syýahat etdi we ömürboýy Ýewropa işlerini öwrenip geldi.  

Ilçi Jeýkobsonyň 2001-nji ýylyň 11-nji sentýabr wakalaryna  

iki ýyl dolmagy bilen baglanyşykly türkmen halkyna ýüzlenmesi 
 

Iki ýyl mundan öň Halkara Söwda Merkeziniň, Pentagonyň 
we Ýunaýtid Eýerlaýns awiakompaniýasynyň 93-nji reýsiniň 
uçran elhençligi Amerikanyň azatlygyna edilen hüjüm 
bolupdy. Şol bir wagtda-da ol bütin dünýäniň parahatçylyk 
umydyna salnan aýylganç urgudy. 

11-nji sentýabr hüjümlerinde 87 ýurduň bigünä raýatlary – 
ähli kontinente, medeniýete, ynanja, jynsa we dine degişli 
bolan 3 müňden gowrak aýaldyr erkek öldürildi. Iki ýyl 
mundan öň Antiguadan başlap, Zimbabwä çenli, aglabasy 
musulman ýurtlary bolan Bangladeşden Ýemene çenli 
ýurtlaryň raýatlary gurban boldy. 

Eneler gyzlaryndan, atalar ogullaryndan aýra salyndy. 
Maşgalalar bir-birekden jyda düşürilip, dostlar müdimi 
aýrylyşmaly boldular. Nýu Ýork asmandaky şekiliniň bir 
bölegini ýitirdi, emma onuň ägirt uly ruhy mizemez galdy. 

Meniň watandaşlaryma garşy amala aşyrylan bu hüjümler 
şeýle elhenç, şeýle aýylganç bolany sebäpli, olar diňe bir 
Amerikany däl, eýsem, bütin dünýäni özgertdi. Bu hüjümleriň 
salan ýarasy diri galanlaryň we gurban bolanlaryň maşgala-
larynyň çeken agyrylaryndan has beterdir; hatda, Birleşen 
Ştatlaryň howpsuzlygyna abanan howpdan-da beterdir. 

11-nji sentýabr hüjümleri biziň hemmämize terror 
howpunyň abanýandygyny görkezdi. 
Şu hepdäniň başynda Prezident Buş biziň ählimize 

terrorçylyga garşy göreşiň netijeleriniň nähili bolup biljekdigini 
ýatlatdy. “Yrakda, Owganystanda, şeýle hem beýleki ýerlerde 
demokratiýanyň we özara sylanyşygyň dabaralanmagy 
halkara terrorçylygy üçin betbagtçylyk böwedi bolar. 
Terrorçylar hökmürowanlaryň goldawy we ezilýän halklaryň 
gahar-gazaby bilen ösýärler. Ganhorlaryň tagty synyp, 
gahar-gazap umyda ýol berende, dürli milletden bolan 
aýaldyr erkekler terror ideologiýasyna garşy çykyp başlamak 
bilen parahatçylygyň tarapyna geçýärler. Azatlyk berkarar 
bolan islendik ýerden terror uzaklaşar.” 

Biziň ählimiz ýigrenç ideologiýasynyň pidasy bolup 
bilmegimiz sebäpli, şeýle hem terrorçylaryň bulam-bujarlyk 
döretmek üçin edýän synanyşyklarynda hiç kime rehim 
etmezlik pikirine uýýandyklary sebäpli, biziň döwletlerimiz 
bigünä adamlaryň öldürilmegini ýazgarmagyny dowam 
etdirmelidirler we bu aýylgançlygy emele getirýän ýigrenje 
garşy durmalydyrlar. Döwlet sekretarymyz Kolin Paueliň 
geçen hepdede belläp geçişi ýaly, “geçen birnäçe aýyň 
içinde terrorçylyk hüjümleri barada gaty köp ýerlerde gaty 
köp habarlar ýaýrady: Bali kurortynda. Çagadan doly 
awtobusda. Iýerusalimde. Bombeý bazarynda. Birleşen 
Milletler Guramasynyň Bagdatdaky ştab-kwartirasynda. 
Yragyň Najaf şäherindäki mukaddes metjidiň öňünde.” 

Prezident Buş we Döwlet sekretary Kolin Pauel 
terrorçylyga garşy bütindünýä koalisiýasyny döretdi. 

Terrorçylyga garşy göreşe goldaw döretmek we bu göreşi 
utgaşdyrmak üçin Prezident Buş 90-dan gowrak ýurduň 
ýolbaşçylary bilen duşuşyk geçirdi. Terrorçylary tussag 
etmek, olaryň pul goýumlaryny hereketsiz hala getirmek we 
harby ýardam bermek bilen 170-den gowrak ýurt bu işe öz 
goşandyny goşdy. Türkmenistan öz üstünden Owganystana 
ynsanperwerlik kömegini geçirmekde möhüm orun eýeledi. 

Bütin dünýäniň tagallalary netijesinde Al Kaidanyň görnükli 
ýolbaşçylarynyň, operasiýa baştutanlarynyň we esasy 
ýardamçylarynyň 65% tussag edildi. Terrorçylyga garşy 
hereketler onuň ýolbaşçylaryny duw-dagyn etdi, netijede 
onuň hüjüm planlaşdyryp, amala aşyrmak ukyby puja 

çykaryldy. Ýakyn Gündogar we Demirgazyk Afrika 
ýurtlarynyň köpüsi Al Kaida agzalaryny tussag etdiler. 
Ýewropa ýurtlary “Sarsmaz azatlyk” operasiýasyna harby 
güýç ibermek bilen öz goşantlaryny goşdular, olar Al Kaida 
öýjüklerini derbi-dagyn edip, indi-de erjellik bilen beýleki 
terrorçy ýolbaşçylaryny yzarlaýarlar. Günorta-Gündogar 
Aziýa ýurtlary terrorçy ýolbaşçylaryny tussag etdiler. 

Al Kaida ýok edilenok, ýöne ol ýaraly we oňa rehim 
edilmez. 

Biz, şeýle hem, köp ýurtlaryň kömegi bilen Yrakdaky 
elhençlige garşy göreş alyp bardyk. Amerika we koalisiýa 
girýän ýurtlar köpçülikleýin gyryş ýaragyny döreden we 
ulanan, şeýle hem terrora maddy ýardam berip gelen we öz 
halkyny yzarlamalara sezewar eden režimi aradan aýyrdy. 
Bigünä halkyň gany dökülmezligi üçin, biziň harby 
koalisiýamyz adatdan daşary çärelere ýüz urmak bilen Yrak 
režimini ýok etdi. 

Elhenç ýaraglar mundan beýläk rehimsiz diktatorlaryň 
elinde bolmaz. Ýakyn Gündogar ýurtlary indi Saddam 
Huseýniň režiminiň olary agdarmak we hüjüm howpuny 
duýmazlar. Yrak mundan beýläk Orta Gündogarda öz janyna 
kast edýän bombaçylary maliýeleşdirýän çeşme bolmaz. 
Yrakdaky ejir kameralary ýapyldy, çaga türmeleri boşady. 
Indi täze köpçülikleýin mazarlaryň ýerine köpçülikleýin täze 
demonstrasiýalary görmek bolýar. 

Biziň Yrakdaky işimiz dowam edýär. Biziň bu ýurdy 
täzeden dikeltmek ugrundaky tagallalarymyz kynçylyklara 
hötde gelip, öňe barýar. Saddam režiminiň galyndylary 
howply. Täzeden gurmaga ýol bermezlik maksady bilen 
terrorçylar Yraga üýşýärler. Al Kaida we beýleki halkara 
terror toparlary Ýakyn Gündogaryň merkezinde dik ortasynda 
demokratik Yragyň bolmagynyň özleriniň terror ideologiýasy 
üçin betbagtçylykly ýeňliş boljakdygyna düşünýärler. 

Gynansak-da, biz Yrakda näçe öňe gitsek, terrorçylar 
şonça-da gazaply bolarlar. Emma biz ýeňeris. Bütin dünýä 
möhüm bir ders aldy. Döwlet sekretary Kolin Paueliň sözleri 
bilen aýtsak: “Prezident biziň öňümizde diňe 11-nji sentýabr 
wakasyna gatnaşan ganhorlary tapmagy wezipe edip 
goýman, eýsem ýer ýüzündäki ähli terrorçylyga, ähli 
terrorçylara garşy umumy göreş alyp barmagy tabşyrdy. Ol 
muny terrorçylygyň diňe Amerikanyň problemasy däldigine, 
onuň her bir adamyň problemasydygyna, onuň medeniýetli 
dünýäniň problemasydygyna düşünýänligi sebäpli şeýle 
etdi...” 

Prezident Buşuň takmynan iki ýyl mundan öň Amerikanyň 
halkyna ýüzlenip aýdyşy ýaly, terrorçylyk ýok ediler. Emma 
munuň amala aşmagy üçin kuwwatly Birleşen Ştatlar we 
bütin dünýädäki parahatçylyk söýüji goňşularymyz gerek 
bolar. 

“Azatlyk hem elhençlik arasynda barlyşyksyz göreş barýar” 
diýip, ol amerikan Kongressine aýdypdy. “Ynsan azatlygynyň 
üstünligi – biziň zamanamyzyň ägirt uly gazananalary we 
islendik döwrüň beýik umydy – häzir bize bagly. Milletimiz – 
häzirki nesil – halkymyzyň aňyndan we gelejegimizden 
elhençligiň gara howpuny goparyp taşlar. Biz öz 
tagallalarymyz, edermenligimiz bilen dünýäni şu maksat 
ugrunda jebisleşdireris. Biz ýadamarys, biz ýaýdanmarys, biz 
başarjaň bolarys.” 

 
Ilçi Treýsi Ann Jeýkobson 
ABŞ-nyň Türkmenistandaky ilçisi 

Aşgabatlylar 11-nji sentýabr wakalarynyň pidalaryna bagyşlanan konserte gatnaşdylar 
 

2003-nji ýylyň 11-nji sentýabrynda 600-den gowrak 
aşgabatly iki ýyl mundan öň Nýu Ýorkda, Waşingtonda we 
Pensilwaniýada terrorist hüjüminden gurban bolanlaryň 
ýadygärligini hormatlamak maksady bilen “Jahanyň sesi” 
atly konserte gatnaşdy. Bu hatyra agşamyny ABŞ-nyň 
Aşgabatdaky Ilçihanasy bilen Milli medeni merkez bilelikde 
gurnapdy. 

Konserte gelenlere ýüzlenmek bilen ABŞ-nyň ilçisi Treýsi 
Ann Jeýkobson olary iki ýyl mundan öň aramyzdan 
gidenleri ýatlamaga goşulyşýandyklary we amerikalylaryň  
 

 
Türkmenistanyň at gazanan artisti Atageldi Garýagdyýew Frans 
Şubertiň “Awe Mariýa” aýdymyny ýerine ýetirýär. 

gussasyny paýlaşýandyklary üçin minnetdarlyk bildirdi. “11-
nji sentýabr pidalarynyň durmuşyny ýatlamak we olaryň 
maşgala agzalary hem dostlary bilen ajaýyp gatnaşykda 
bolandyklaryny hatyralamak biziň üçin möhüm diýip 
ynanýaryn. ‘Siz şu konserti halarsyňyz’ diýip umyt edýärin, 
çünki ol ynsan gatnaşyklaryny we biziň aramyzdan gidenleri 
ýatlamak ruhuny özünde jemleýär” diýip, ilçi konsertiň 
açylyşynda sözlän sözünde aýtdy. 

Milli medeniýet merkeziniň orkestri we başga-da birnäçe 
bagşy-sazandalar Frans Şubert, Frank Sinatra, Ennio 
Morrikone we türkmen kompozitory Nury Halmämmedowyň 
eserlerini-de içine almak bilen, hem 11-nji sentýabr 
gurbanlarynyň dünýäniň dürli milletlerine degişli 
bolandyklaryny ýatlamak, hem-de terorizme garşy göreşde 
biziň gazanan halkara jebisligimiziň nyşany hökmünde 
dünýä halklarynyň klassik we häzirki zaman aýdym-
sazlaryny ýerine ýetirdiler. 

Hatyra agşamynda “Origami parahatçylyk daragty” atly 
sergi-de işledi. Sergide ABŞ-nyň hökümeti tarapyndan 
maliýe goldawy berilýän alyş-çalyş maksatnamalarynyň 
uçurymlarynyň kömegi bilen birnäçe mekdebe degişli 
maýyp çagalaryň kagyz böleklerinden ýasan gurama 
haýwanlary we guşlary goýlupdyr. 

Konsertden soň ýerli tomaşaçylar ilçi Jeýkobsona we 
beýleki amerikalylara 11-nji sentýabr hüjüminiň 2 ýyllygy 
mynasybetli gynanç bildirdiler.  

 
Türkmenistanly uçurymlar Birinji milli maslahatynda bileleşik döredýärler 

 
2003-nji ýylyň 9-10-njy sentýabrynda ABŞ-nyň hökümeti 

tarapyndan maliýeleşdirilýän maksatnamalaryň 70 uçurymy 
Türkmenistanly uçurymlaryň Birinji milli maslahatyny 
geçirdi. Aşgabat şäheriniň “Ak Altyn” myhmanhanasynda 
bolup geçen bu maslahata Fulbraýt, Hýubert Hamfri 
Stipendiýasy, “Halkara myhmanlar”, “Häzirki zamanyň 
wajyp meseleleri” maksatnamalarynyň, şeýle hem sebitara 
alymlar üçin (RSEP), iňlis dili mugallymlar üçin (TEA), 
ýokary okuw mekdepleriň ýaş mugallymlary üçin (JFDP), 
ýokary okuw mekdepleri tamamlanlar üçin, talyplar 
(UGRAD) we mekdep okuwçylary üçin (FLEKS) alyş-çalyş 
maksatnamalarynyň wekilleri gatnaşdylar. 

Maslahata gatnaşanlar ABŞ-da alan bilimlerini we 
tejribelerini ulanmak bilen Türkmenistanda jemgyýetiň we 
demokratiýanyň ösüşine goşant goşmak mümkinçiligini ara 
alyp maslahatlaşdylar. Uçurymlar Türkmenistanda jem-
gyýetçilik taslamalaryny amala aşyrmak boýunça maglumat 
we tejribelerini paýlaşdylar, şeýle hem, geljekde amala 
aşyrylmagy mümkin bolan jemgyýetçilik maksatnamalaryny 
ara alyp maslahatlaşdylar. Bu babatda maslahata 
gatnaşanlar jemgyýete hyzmat etmekde uçurymlaryň 
tagallalaryny jebisleşdirip, hereketlerini utgaşdyrjak bir milli 
bileleşigi döretmegiň bähbidini ara alyp maslahatlaşdylar. 
Maslahatyň ikinji gününde uçurymlar bileleşigiň düzgün-
namasyny kabul etdiler we direktorlar geňeşini saýladylar.  

Maslahatda ABŞ-dan gelen Birleşen Ştatlarda çagalar, 
maşgalalar we toparlaryň bähbitlerini goramak bilen 
meşgullanýan “Çagalary we maşgalalary goramak 
bileleşigi” jemgyýetçilik guramasynyň baş ýerine ýetirji 
direktory Piter Goldberg çykyş etdi. Jenap Goldberg tejribeli 
jemgyýetçilik işgäri hökmünde raýat jemgyýetiniň ösüş 
elementleri we peýda kowalaşmaýan guramalaryň roly 
barada gürrüň berdi. Ol uçurymlary öz bileleşigini 

döretmäge ruhlandyrdy. “Men siziň jemgyýetde ýerine 
ýetirýän işiňize ýardam etjek bileleşigi döretmek 
başlangyjyňyzy iki elim bilen goldaýaryn” diýip, jenap 
Goldberg aýtdy. (Jenap Goldbergiň aýdanlary barada 6-njy 
sahypada ýerleşdirilen “Jenap Goldbergiň sapary” atly 
makalada okap bilersiňiz.) 

Uçurymlar we maslahata gatnaşan amerikan hem 
halkara guramalarynyň Aşgabatdaky wekilleri Treýsi 
Jeýkobsonyň uçurymlaryň jemgyýete ýardam etmek 
ugrundaky tagallalarynyň hormatyna we uçurymlaryň milli 
bileleşiginiň döredilmegi mynasybetli gurnan kabul 
edişligine gatnaşdylar. Bu kabul edişlik uçurymlar üçin täze 
ilçi bilen tanyşmaga, täze tanyşlyklar açmaga we täze 
jemgyýetçilik taslamalaryny ara alyp maslahatlaşmaga 
mümkinçilik berdi. 
 

 
UGRAD maksatnamasynyň uçurymlary maslahatda gelejekki 
bileleşigiň düzgünnamasyny ara alyp maslahatlaşýarlar.

Piter Goldberg: “Raýat jemgyýetiniň ösüşi raýatlara baglydyr” 
 

“Çagalary we maşgalalary goramak bileleşigi” 
guramasynyň baş ýerine ýetiriji direktory jenap Piter 
Goldbergiň ABŞ-nyň Döwlet Departamentiniň lektorlar 
maksatnamasynyň cäginde 8-11-nji sentýabry aralygynda 
Aşgabada bolan saparynyň şygary ýokardaky ýalydy.  Jenap 
Goldbergiň Aşgabatdaky maksatnamasynyň esasy bölegi 
ABŞ-nyň hökümeti tarapyndan maliýeleşdirilýän 
maksatnamalaryň uçurymlaryny milli bileleşigini döretmäge 
taýynlamakdy (5-nji sahypadaky makala seret). Jenap 
Goldberg mundan başga-da birnäçe işlere gatnaşdy we ABŞ-
nyň görnükli jemgyýetçilik işgäri hökmünde hökümete degişli 
bolmadyk ýerli guramalaryň ýolbaşçylary, jemgyýetçilik 
işgärleri, žurnalistler we dini hem etnik azlyklaryň wekilleri 
bilen öz bilimdir tejribesini paýlaşdy. 

Jenap Goldberg gelen güni 15 sany ýerli jemgyýetçilik 
guramanyň wekilleri bilen tegelek stoluň başynda 
söhbetdeşlik geçirdi.  Söhbetdeşligiň dowamynda ol 
Türkmenistanda raýat jemgyýetiniň ösüşi bilen meşgullanýan 
toparlar bilen tanyşdy. Tegelek stola gatnaşanlar 
jemgyýetçilik guramalaryň mümkinçiliklerini artdyrmak üçin 
näme edip boljakdygy we halkyň hem hökümetiň hormatyna 
mynasyp bolmak üçin nähili mümkinçilikleriň bardygy barada 
jenap Goldbergiň garaýyşlaryny eşitmäge höwes bildirdiler. 

Aşgabat şäherindäki we Ahal welaýatyndaky dürli 
başlangyç toparlardan we jemgyýetçilik guramalardan gelen 
30 wekil 10-njy sentýabrda jenap Goldbergiň Kaunterpart 
Konsorsium maglumat merkezinde geçiren “Peýda 
kowalaşmaýan guramanyň üstünligi” diýen açyk sapagyna 
gatnaşdy. Sapaga gatnaşanlar jenap Goldbergiň “Döwlete 
degişli bolmadyk guramalaryň özboluşlylygy we dürlüligi”, 
“Missiýa we gymmatlyklar”, “Ösüş we hökümet bilen 
gatnaşyklar çeşmesi”, “Guramaçylyk ösüşi we jemgyýetçilik 
aktiwligi” diýen ýaly meseleleri aňsatlyk bilen düşündirip 
bilmek ukybyna uly baha berdiler. “Bize jenap Goldberg ýaly 
mugallymlar gerek: şunuň ýaly myhmanlary köpräk çagyryň!” 
diýip, jemgyýetçilik aktiwistleri açyk sapakdan soň ABŞ-nyň 
Ilçihanasynyň işgärlerine ýüzlenip aýtdylar. 

Jenap Goldberg, şeýle hem, dürli amerikan hem halkara 
guramalary we Türkmenistandaky daşary ýurt ilçihanalary 
tarapyndan hödürlenilýän grant maksatnamalarynyň ýolbaş-
çylary bilen-de duşuşdy. Amerikadan gelen myhman grant 
utgaşdyryjylary bilen döwlete degişli bolmadyk guramalaryň 
guramaçylyk ösüşi we durnuklylygy meselelerini ara alyp 
maslahatlaşdy we döwlete degişli bolmadyk ýerli başlangyç-
lary goldamak boýunça utgaşdyryjylaryň pikiri bilen tanyşdy. 

Jenap Goldberg özüniň Aşgabat maksatnamasyny 
sentýabryň 11-inde ýerli žurnalistler we bilim ulgamynyň 
işgärleri bilen tegelek stoluň başynda jemledi. Tegelek stola 
gatnaşanlar jemgyýetçilik aktiwligi meselelerini we jenap 
Goldbergiň Aşgabat täsirlerini ara alyp maslahatlaşdylar. 
Žurnalistler we bilim işgärleri 11-nji sentýabr hüjüminiň 2 
ýyllygy mynasybetli jenap Goldberge we amerikan halkyna 
duýgudaşlyk bildirdiler. 

Jenap Goldbergiň ýolbaşçylyk edýän “Çagalary we 
maşgalalary goramak bileleşigi” 1998-nji ýylda döredildi. Bu 
bileleşik, ýagny peýda kowalaşmaýan halkara assosiasiýa 
çagalar we maşgalalar meseleleri bilen iş salyşýan 350-den 
gowrak guramalara wekillik edýär. Bileleşigiň agzalary çaga-
lar üçin jaý meselesinden başlap, jemgyýetdäki dürli kynçy-
lyklaryň öňüni almak we olary çözmek maksatnamalaryny öz 
içine alýan hyzmatlaryň giň gerimi bilen her ýyl 2000-den 
gowrak obadyr şäherlerde 5 milliondan-da agdyk adama 
hyzmat edýär.  Maşgalalara hyzmat edýän guramalar bilen 
işleşmezden öň jenap Goldberg işewürçilik we howandarlyk 
ugurlary boýunça we jemgyýetçilik ulgamynda dürli 
wezipelerde işledi. Ol “Prudenşl Faundeýşn” (Parasatlyk 
Fondy) guramasynyň prezidenti, “Primerika jemgyýetçilik 
jogapkärçilik maksatnamasynyň” ýolbaşçysy wezipesinde 
işledi. Nýu Ýork ştatynyň Döwlet uniwersitetini (Albani şäheri) 
tamamlan jenap Goldberg şahsy jemgyýetçilik jogapkärçiligi 
meseleleri boýunça ençeme makalanyň awtorydyr. Jenap 
Goldberg peýda kowalaşmaýan jemgyýetçilik guramalary 
bilen işleşmekde ägirt uly tejribä eýedir. 

 

 
Jenap Goldberg uçurymlaryň milli maslahatynda raýat 
jemgyýetiniň ösüş elementleri boýunça çykyş edýär.

 
ABŞ-nyň Immigrasiýa gullugynyň işgäri türkmen resmileri bilen türgenleşik okuwyny geçirýär 

 
Sentýabr aýynyň 23-24-ne ABŞ-nyň Ilçihanasynyň 

konsullyk bölümi Içeri howpsuzlyk departamentiniň 
Immigrasiýa bölüminiň işgäri Lora Hatsony myhman çagyrdy. 
Hanym Hatson Amerikan merkezinde Türkmenistanyň serhet 
gullugungan, Daşary işler ministrliginden we 
Türkmenhowaýollary dolandyryş edarasyndan gelen 30 adam 
bilen ýolagçylyk dokumentleri boýunça iki günlük türgenleşik 
okuwyny geçirdi. Hanym Hatson wiza we pasportlaryň 
howpsuzlyk aýratynlyklary, galp ýolagçy dokumentlerini 
seljermek, kezzaplary ýüze çykarmak, myhmanlar we ABŞ 
gelýän hem gidýänler babatynda ulanylýan serhet talaplary 
ýaly meseleleriň üstünde durup geçdi. 

Türkmenistanyň hökümeti bilen barha ýaýbaňlanyp barýan 
howpsuzlyk babatdaky hyzmatdaşlyklar ABŞ-nyň 

hökümetiniň uly ähmiýet berýän meseleleriniň biridir. 
Türgenleşik okuwynyň açylyşynda sözlän sözünde ilçi Treýsi 
Ann Jeýkobson ABŞ-nyň we Türkmenistanyň şu gymmatly 
türgenleşik okuwyny geçirmek üçin hyzmatdaşlyk edip 
bilendikleri üçin özüniň çäksiz begenýändigini nygtady. ABŞ-
nyň Koreýadaky (Seul) Ilçihanasynyň konsullyk bölüminde iş 
tejribesinden mysal getirip, ilçi Jeýkobson okuwa 
gatnaşýanlaryň biziň ýurtlarymyzy goramakda oýnaýan 
möhüm roluny nygtady: “Biziň serhetlerimizi goramakda siziň 
ähliňiz möhüm rol oýnaýarsyňyz. Galp pasportlary we 
wizalary kesgitlemek ugrundaky tagallalaryňyz we aýgydyňyz, 
şeýle hem, ýolagçylar bilen söhbetdeş bolup, sarp edýän 
wagtyňyz, bularyň bary biziň ýurtlarymyzy bet niýetli 
myhmanlardan goramagyň aňrybaş möhüm elementleridir.” 

ABŞ-nyň Ilçihanasy 2004-2005-nji okuw ýyly üçin  
akademiki alyş-çalyş maksatnamalary yglan edýär 

 
ABŞ-nyň Ilçihanasy Türkmenistanyň raýatlary üçin 2004-

2005-nji okuw ýyly üçin sekiz sany akademiki alyş-çalyş 
maksatnamasy boýunça okuwçy kabul edişliginiň açylyşyny 
yglan etdi. ABŞ-nyň Türkmenistandaky ilçisi Treýsi Ann 
Jeýkobson 2003-nji ýylyň sentýabr aýynyň 15-inde 
Amerikan merkezinde Halkara bilim boýunça Amerikan 
Geňeşiniň (AKSELS) we Halkara gözleg we alyş-çalyş 
geňeşiniň (AÝREKS) wekilleri, şeýle hem ilçihananyň 
jemgyýetçilik gatnaşyklary bölüminiň işgärleri bilen birlikde 
bu maksatnamalar bilen tanyşdyrdy. Bu maksatnamalaryň 
ählisi-de ABŞ-nyň hökümeti tarapyndan doly 
maliýeleşdirilip, orta mekdep okuwçylary, talyplar, ýokary 
okuw jaýyny tamamlap, magistrlik derejesine dalaş 
edýänler, orta mekdep iňlis dili mugallymlary, akademikler, 
ýokary okuw jaýlarynyň ýaş we tejribeli mugallymlary, şeýle 
hem dürli pudaklar boýunça professionallar üçin açykdyr. 

Ilçi Jeýkobson bu maksatnamalaryň amerikan-türkmen 
gatnaşyklary üçin möhüm ähmiýete eýedigini nygtamak 
bilen şeýle diýdi: “Men alyş-çalyş maksatnamalarymyza we 
olaryň hem Birleşen Ştatlar, hem Türkmenistan üçin 
bähbitlidigine iňňän guwanýaryn. Men halkara alyş-çalyş 
maksatnamalaryny amala aşyrmagyň halkara 
gatnaşyklaryny gowulaşdyrmagyň iň gowy ýollarynyň 
biridigine berk ynanýaryn.” 

Bu professional, bilim we gözleg alyş-çalyş 
maksatnamalary Türkmenistan bilen ABŞ-nyň talyplarynyň, 
mugallymlarynyň, alymlarynyň we beýleki raýatlarynyň 
arasynda has gowy düşünişmekligi ýola goýmaga 
niýetlenendir. 1992-nji ýyldan bäri bu maksatnamalar 
Türkmenistanlylara amerikan jemgyýetini, medeniýetini we 
däp-dessurlaryny öwrenmäge ýardam edip gelýär. Bu 
maksatnamalaryň uçurymlary häzir biznes, kanun, bilim we 

jemgyýetçilik syýasaty pudaklarynda üstünlikli zähmet 
çekmeklerini ýa bilimlerini artdyrmagy dowam etdirýärler. 

Ähli maksatnamalar üçin bäsleşikler bäsdeşleriň 
başarnyklaryna esaslanýar we Türkmenistanyň ähli 
raýatlary üçin açykdyr. Ýeňijiler akademik ussatlygy, 
ýolbaşçylyk ukyby, iňlis dilini bilişi we saýlan pudagy, şeýle 
hem, ABŞ-da okamaga taýynlyk derejesi esasynda 
saýlanyp alynýar. Bu ýyl bu maksatnamalaryň 
Türkmenistanda amala aşyrylyp başlananyna 11 ýyl boldy. 
Geçen on ýylyň dowamynda Türkmenistanyň 1100-den 
gowrak raýaty bu maksatnamalar arkaly ABŞ-da öz 
okuwlaryny üstünlikli tamamladylar. 

Has anyk maglumat üçin ilçihananyň jemgyýetçilik 
gatnaşyklary bölümine ýüz tutup bilersiňiz (Tel. 35 00 45). 
 

 
TEA maksatnamasynyň utgaşdyryjysy Anna Grehowa orta mekdep 
iňlis dili mugallymlary üçin maksatnama bilen tanyşdyrýar.

 
 

 
FLEKS maksatnamasynyň 10 ýyllygy 

 
Orta mekdep okuwçylary üçin akademiki alyş-çalyş 

maksatnamasy bolan ABŞ-nyň hökümeti tarapyndan 
maliýeleşdirilýän FLEKS (Gelejekki ýolbaşçylar) 
maksatnamasynyň Türkmenistanda işläp başlanyna 10 ýyl 
doldy. Awgust aýynyň 7-sinde ABŞ-nyň Aşgabatdaky 
Ilçihanasy we Halkara bilim boýunça Amerikan Geňeşi 
(AKSELS) Türkmenistanyň dürli künjeginden gelen 50 sany 
8-nji, 9-njy klas oglan-gyzlaryny bir ýyllyk okuwa ibermek 
bilen bu maksatnamanyň 10 ýyllygyny belledi. Öten 10 ýylyň 
dowamynda 300-den gowrak Türkmenistanly okuwçy bu 
maksatnamanyň çäginde ABŞ-da bilim aldy. Ol ýerden 
gaýdyp gelen FLEKS uçurymlary Türkmenistanyň ýokary 
okuw jaýlaryna, şeýle hem döwlet edaralaryna, halkara 
guramalara we hususy kärhanalara işe ýerleşdiler. Bu 
dabarada çykyş eden ABŞ-nyň Türkmenistandaky işleri 
wagtlaýyn ynanylan Robert Tanzi okuwçylara öwgüli sözler 
bilen ýüzlendi we Prezident Nyýazowyň bu maksatnamanyň 
üstünlikli amala aşmagy üçin berýän goldawyna uly baha 
berdi. Türkmenistanyň daşary işler ministrliginiň wekili Batyr 
Annanurow hem okuwçylary gutlamak üçin dabara gatnaşdy 
we Robert Tansziniň bu gelejekki ýolbaşçylaryň 
Türkmenistanyň ilçileridigini we ABŞ bilen Türkmenistanyň 
arasyndaky gelejekki hyzmatdaşlyk üçin möhüm rol 
oýnajakdyklary baradaky sözlerini gaýtalady. 

Uçurymlaryň haýyr-sahawat agşamy  
 

ABŞ-nyň hökümeti tarapyndan maliýeleşdirilýän alyş-
çalyş maksatnamalarynyň uçurymlary Enäniň we çaganyň 
saglygyny goraýyş ylmy-kliniki merkezinde (EÇSG YKM) 
özlerini bejerdýän maşgalalaryň çagalaryna ýardam etmek 
maksady bilen awgust aýynyň 9-da Aşgabadyň “Ak Altyn” 
myhmanhanasynda haýyr-sahawat agşamyny geçirdiler. 
Agşamda geçirilen moda görkezişliginden, çagalaryň çeken 
suratlarynyň auksionyndan we lotereýa oýnundan gelen 
girdeji ylmy-kliniki merkeziň howlusynda oýun 
meýdançasynyň gurluşygyna sarp ediler. Auksiona goýlan 
suratlar şol ylmy-kliniki merkezde öň özüni bejerden we 
häzir bejeriş kabul edýän 8-14 ýaş aralygyndaky çagalar 
tarapyndan döredilendir. Lotereýa oýnundaky utuşa goýlan 
zatlar daşary ýurt ilçihanalary we ýerli işewürler tarapyndan 
berildi. Uçurymlaryň azaby ýerine gowşup, agşamda 2000 
dollara golaý pul jemlendi. 

Türkmenistanly uçurymlar üçin şular ýaly haýyr-sogap 
işleri geçirmek däbe öwrülip barýar. Iki ýyl mundan öň 
uçurymlar agyr eşidýän çagalar mekdebinde oýun 
meýdançasyny gurmak üçin şular ýaly agşam geçirip, maýa 
gazanypdylar. Öten ýyl bolsa iki sany FLEKS uçurymy grant 
alyp, Abadan şäherindäki ýetimler öýüniň ýyladyş ulgamyny 
abatlaşdyrmak maksady bilen sungat auksionyny geçiri. 

Aşgabatda türkmen dilinde iki websaýt açyldy 
 

Talyp alyş-çalyş maksatnamasynyň uçurymy Gülälek 
Amannazarowa sentýabr aýynyň 11-inde Aşgabatdaky 
“Internete giriş türgenleşik maksatnamasynyň” (IATP) 
serwerinde türkmen tagamlary barada informasion websaýt 
açypdyr. “Türkmen tagamlary” atlandyrylan bu websaýtda, 
esasan, üç sany türkmen milli tagamy bolan palaw, çiş 
kebap we tamdyrlama bagyşlanan makalalar we suratlar 
ýerleşdirilipdir. www.iatp.edu.tm/turkmentagamlary 
adresinde ýerleşen bu saýtda birnäçe türkmen tagamynyň 
bişiriliş reseptleri we Türkmenistanyň obalaryny 
şekillendirýän suratlar-da orun tapypdyrlar. 

18-nji sentýabrda IATP maksatnamasynyň 
türgenleşdirijisi Baýram Kulyýew IATP serwerinde formal 
logikanyň esasy kadalary we prinsipleri barada öwrediş 
websaýtyny ýerleşdiripdir. www.iatp.edu.tm.logik adresinde 
ýerleşen “Logika” atly bu websaýt logika ylmyna giriş 
hökmünde orta mekdep okuwçylary üçin taýýarlanypdyr. 
Bu saýtyň beýleki dersler bilen birlikde filosofiýa we kanun 
öwrenmekde ähmiýeti uludyr. Doly teksti türkmen dilinde 
ýazylan bu saýtlaryň ikisi-de Türkmenistanyň halkyna 
elýeterli onlaýn materiallaryň ösmegine möhüm goşantdyr.  

IATP serweri ABŞ-nyň hökümetiniň alyş-çalyş 
maksatnamasynyň uçurymlary tarapyndan döredilen 
websýtlary kabul edýär. IATP edarasy halk üçin web 
dizaýnyny-da öz içine alýan kadaly kompýuter okuwyny 
alyp barýar. Noýabr aýynda IATP-nyň Türkmenistandaky 
edarasy özüniň bu ýurtda alyp barýan işleri  we hyzmatlary 
barada täze websaýt döretmegi göz öňünde tutýar. Häzirki 

döwürde IATP-nyň Türkmenistandaky edarasy tarapyndan 
ýolbaşçylyk edilýän üç sany jemgyýetçilik internete giriş 
edaralary bar. Olaryň biri Daşoguzda, ikisi-de 
Aşgabatdadyr. IATP-nyň alyp barýan işleri we hyzmatlary 
barada köpräk maglumat almak isleýän bolsaňyz, onuň 
Türkmenistandaky utgaşdyryjysy Döwlet Jumagulyýewe 
(djumakuliev@iatp.edu.tm) ýa-da uçurymlar utgaşdyryjysy 
Aýsenem Tüýliýewa (atuylieva@iatp.edu.tm) ýüz tutup 
bilersiňiz. 
 

 
Gülälek Amannazarowanyň www.iatp.edu.tm/turkmentagamlary 
adresde ýerleşýän websaýty türkmen tagamlaryna bagyşlanýar.   

 
 
 
 
 

http://www.iatp.edu.tm/turkmentagamlary
http://www.iatp.edu.tm/logic
mailto:djumakuliev@iatp.edu.tm
mailto:atuylieva@iatp.edu.tm
http://www.iatp.edu.tm/turkmentagamlary

